Hafnasambandsþing HSS, haldið í Reykjavík 28. til 29. október 2004.

Framtíð sjóflutninga á Íslandi
Skúli Þórðarson, Björg Ágústsdóttir

I. Inngangur
Á liðnum árum hefur átt sér stað umtalsverð breyting á vöruflutningum milli landshluta. Í stuttu máli hefur þróunin verið sú að strandflutningar með skipum hafa dregist saman meðan landflutningar hafa aukist stórlega. Ástæður þessarar þróunar eru nokkrar.
Í stuttu máli viljum við fjalla um eftirfarandi: 
Hverjar eru ástæður þessarar þróunar?

Hver eru áhrif hennar m.a. fyrir hafnir landsins?
Er samkeppnisstaða ólíkra flutningsleiða skekkt?

Er nauðsyn á að jafna þá stöðu ef svo er?

Hvaða leiðir eru færar?

Hver er eðlileg aðkoma Hafnasambandsins?

II. Breyttar flutningaleiðir
Flutningar með vörur milli landshluta hafa breyst verulega á liðnum árum. Ástæður breytinganna eru fjölmargar og verður vikið að þeim nánar á eftir. Sé litið á tölur um flutninga til og frá höfnum landsins kemur eftirfarandi fram:



Til hafna.

Frá höfnum.

1995

2,4 mt.


 1,9 mt.

1996

2,5 mt.


2,0 mt.

1997

2,6 mt.


2,0 mt.

1998

2,85 mt.

1,88 mt.

1999

3,14 mt.

1,89 mt.

2000

3,18 mt.

1,87 mt.

2001

3,12 mt.

1,85 mt.

Í gögnum sem flytjendur þessa erindis hafa einnig skoðað kemur m.a. fram að á árunum 1990-2000 jukust vöruflutningar milli landshluta um 22%. Á þeim tíma drógust strandflutningar saman um 12% og landflutningar jukust um 46%. Því má segja að aukinn vöxtur í vöruflutningum hafi fyrst og fremst skilað sér til landflutningageirans jafnframt því sem landflutningar hafa náð markaðshlutdeild frá strandflutningum. Af þessu hafa stjórnendur hafna áhyggjur, fjárhagslegir hagsmunir hafnanna eru í húfi. 

Innan ESB hefur átt sér stað stefnumótun um flutninga og er megin niðurstaðan sú að skipulag á flutningaleiðum framtíðar verði þannig að saman fari hagkvæmni og lágmörkun á samfélagslegum kostnaði. Taka þurfi tillit til þess hvaða vöru sé verið að flytja og hversu langur flutningstími sé ásættanlegur. Sjóflutningar eru í mörgu tilliti heppilegur flutningsmáti og því er í stefnumótuninni talið nauðsynlegt að bæta samkeppnisstöðu þeirra gagnvart landflutningum.

III. Skýrsla Hagfræðistofnunar Háskóla Íslands
Í skýrslu sem Hagfræðistofnun Háskóla Íslands vann fyrir Hafnasamband sveitarfélaga og oft hefur verið vitnað til í umræðinni um samkeppnisstöðu hafna kemur m.a. eftirfarandi fram:

a) Að víða erlendis fer fram víðtæk umræða um hvernig koma eigi á hagkvæmni í nýtingu samgöngukerfa.  Markmið þess er m.a. að draga úr töfum vegna umferðar, minnka mengun og jafna nýtingu fjárfestingar í samgöngukerfum.

b) Að mikil fjölgun hefur orðið á síðustu árum í bifreiðaeign – þ.m.t. vörubifreiðum.

c) Að flutningar hafa verið að færast í stærri og þyngri bifreiðar.

d) Að kröfur eru að herðast varðandi hraða og sveigjanleika í flutningum.

e) Að byggðaþróun og fækkun íbúa á einstökum landssvæðum leiði til minni flutnings.

f) Að birgðahald á landsbyggðinni hafi minnkað.  

g) Að til þess að tryggja að einstakir flutningsþætti njóti ekki sérstakrar ívilnunar verður verðlagning að byggja á hagkvæmnisjónarmiðum.  Varðandi kostnað verði að skoða annars vegar fastan kostnað óháðan notkun og svo hins vegar breytilegan kostnað.

h) Að fjallað verði um tengsl aksturs og slits á vegum.  Rannsóknir gefa til kynna að slit af völdum umferðar á slitlagi er u.þ.b. í fjórða veldi af öxulþunga. Frekari rannsóknir sýna að þetta getur verið á bilinu 1,3 – 6 fyrir malbik.  Gjaldtaka af þungaflutningum á vegum myndi því byggja á slíku samhengi.

i) Að hafnir búi við stærðarhagræði þar sem meðalkostnaður lækkar með aukinni notkun.

j) Að svara þurfi þeirri spurningu hvernig hægt sé að koma í veg fyrir að einum samgöngukosti sé ívilnað á kostnað annars.  Hvernig nýta megi samgöngukerfið sem skattstofn og á sama tíma stuðla að hagkvæmni.

k) Að til séu ýmsar aðferðir um álagningu gjalda. Áhrif gjalda þurfi hins vegar að skoða mjög vel m.a. m.t.t. áhrifa á vöruverð o.fl.

Á þetta er bent til að sýna fram á að umræða um stöðu sjóflutninga gagnvart landflutningum tekur til fjölmargra þátta sem vandasamt er að meta og ef grípa á til opinberra aðgerða munu þær hafa víðtæk áhrif langt útfyrir þann ramma sem stjórnendur hafna horfa frekast á.

IV. Samgönguáætlun 2003-2014

Í áætluninni, sem áður hefur verið til umfjöllunar á þingum hafnasambandsins, eru m.a. sett fram eftirfarandi meginmarkmið:

Markmið um hreyfanleika í samgöngukerfinu.

Markmið um hagkvæmni í rekstri og uppbyggingu samgangna.

Markmið um umhverfislega sjálfbærar samgöngur.

Markmið um öryggi í samgöngum.

Varðandi framtíðarhorfur kemur fram í áætluninni að ef sú stefna nái fram að ganga að láta notendur borga fyrir hafnirnar og þungaflutninga á vegum geti sjóflutningar orðið enn samkeppnishæfari við landflutninga í verði.  Sennilega séu vöruflutningar á vegunum niðurgreiddir þar sem flutningabílar greiði ekki þungaskatt í samræmi við þann kostnaðarauka sem hlýst af sliti sem þeir valda og sérstakar kröfur sem hæfa þeim.  M.a. þess vegna hafi flutningar flust af sjó yfir á vegina.
Hafnasambandið hefur talið eðlilegt að tekið sé tillit til ítrekaðra ábendinga þess um að kostir sjóflutninga um hafnir landsins verði metnir sérstaklega og að samhliða verði lagt mat á hvort þessar flutningsleiðir búi við ójafna samkeppnisstöðu. Allt frá árinu 1998 hefur hafnasambandið ályktað um stöðu sjóflutninga gagnvart landflutningum og lagt fram fjölmörg gögn sem stðafesta þá þróun sem hér hefur verið lýst.

V. Ákvörðun Eimskipafélags Íslands hf.
Eimskipafélag Íslands hf. hefur nú tilkynnt að það muni leggja af strandflutninga með skipum félagsins frá og með komandi áramótum. Þá er ljóst að reglubundnum strandflutningum milli landshluta er lokið. 

Í ljósi þess sem rakið hefur verið hér að framan má álykta sem svo að eitthvað í samkeppnisumhverfi vöruflutninga valdi því að svona er komið ...  og þá má spyrja...
VI. Hvers vegna hafa sjóflutningar farið halloka fyrir landflutningum? 
Nauðsynlegt er að gera sér grein fyrir ástæðum þess þegar metið er hvort grípa eigi til sérstakra aðgerða til að reyna að hafa áhrif á þessa þróun og þá hvernig haga eigi baráttunni.

Spyrja má hvort hafnir landsins búi við ójafna stöðu í samkeppninni við landflutninga eða hafa hafnirnar einungis farið halloka í harðnandi samkeppni á liðnum árum?

Í umfjöllun um breytingar á vöruflutningaleiðum eru menn almennt sammála um að eftirfarandi vegi þyngst í þróun sl. ára; 
*
Auknar kröfur almennings um ferskleika vörunnar og um meiri hraða 
*
Breytingar í viðskiptaumhverfi; t.d. fjölþættari flutningsleiðir, jafnara 
vöruflæði og minna birgðahald fyrirtækja 
*
Bætt vegakerfi; bundið slitlag og öruggari samgöngumannvirki 
*
Stærri og hagkvæmari flutningabifreiðar
Einnig hefur því verið haldið fram að greiðslur úr Flutningsjöfnunarsjóðum hafi mismunað flutningsleiðum. Þess má geta að flutningsjöfnunarsjóðir voru tveir, fyrir olíu og sement, en hinn síðari hefur nú verið lagður af. 
VII. Aðgerðir
Hafnasamband sveitarfélaga hefur ítrekað bent á kosti sjóflutninga umfram landflutninga og nægir þar að nefna atriði eins og það að sjóflutningar eru ódýrari en landflutningar, öryggismál vegfarenda, minna vegslit og minni loftmengun. 

Þá er næst að spyrja hvaða leiðir séu færar? Hvaða baráttuaðferðir á að velja?

Það er álit okkar sem flytjum þetta erindi að málið varði hafnirnar miklu en að talsmönnum hafnanna sé nauðsyn á að velja einungis þær baráttuaðferðir sem hægt er að færa skýr rök fyrir og þær leiðir sem mismuna ekki íbúum landsins eða einstaka landshlutum. Hafnasamband sveitarfélaga getur ekki barist fyrir breytingum á vöruflutningum sem augljóslega hafa í för með sér aukinn kostnað og óhagræði fyrir íbúa, verslun og þjónustu. Hafnasamband sveitarfélaga getur heldur ekki staðið í vegi fyrir kröfum almennings og atvinnulífs um aukinn afgreiðsluhraða vöru og þjónustu. Sumar vörur kemur t.d. ekki til greina að flytja sjóleiðina, en á móti má benda á vörur sem í raun ætti einungis að flytja sjóleiðina. 
Með tilliti til þessa mætti spyrja;
*
Á að auka álögur á landflutninga?

*
Á að beita sérstökum ívilnunum gagnvart sjóflutningum? Á að fella niður vsk. 
af sjóflutningum eða greiða tilteknum höfnum styrki líkt og gert er í Noregi og 
Svíþjóð? Er það hægt, m.v. samkeppnisumhverfi hafna í dag?  
*
Hvað má hraði í flutningum kosta? 
*
Hver er ásættanlegur samfélagslegur kostnaður vegna flutningaleiða, t.d. 
vegna slits á vegum? 
*
Hver á að bera þann kostnað? Neytendur/flutningsaðilar/stjórnvöld?
*
Er mögulegt að breyta úthlutunum Flutningsjöfnunarsjóðs? 
*
Á að beita opinberum aðgerðum eða hafa hafnirnar heimildir í sínum gjaldskrám til mismunandi vörugjaldsálagningar?  Á það að vera verkefni einstakra hafnarsjóða að ívilna, sjóflutningum í hag?
Við teljum, eins og komið hefur fram, að hafnirnar verði að velja sér barráttuaðferðir sem duga og sem eru líklegar til að fá einhverju áorkað í samstarfi við ríkisvaldið og þá aðila sem að samgöngumálum og umhverfismálum koma. Það nægir ekki að benda á samkeppnisgreinina, landflutninga, og gefa í skyn að lausnin felist í að þeir borgi meira. Sýnt hefur verið fram á að landflutningar eru dýrari en sjóflutningar, í heildina, en samt eru flutningsleiðir á landi valdar í auknum mæli – af neytendum og flytjendum. 

Áhrif þess að sjóflutningar leggist af hér við land eru margþætt og alls ekki fullkönnuð. Ríkisstjórnin samþykkti fyrir skömmu tillögu samgönguráðherra um að skipa nefnd sem falið verður að móta framtíðarstefnu stjórnvalda hér að lútandi. 

Nefndinni var falið að gera ítarlega úttekt á þessum áhrifum og hvort ástæða sé til að bregðast við þessari þróun og þá hvernig. Inn í skoðun þessa á að meta áhrif á slit og viðhaldskostnað vega, áhrif á skuldbindingar Íslands gagnvart útstreymi gróðurhúsa​lofttegunda og jafnframt gagnvart almennu umferðaröryggi.

Eðlilegt er að Hafnasambandið fylgist með þessari vinnu og fái tækifæri til að koma sjónarmiðum sínum á framfæri í þessu sambandi
Eftirfarandi er því lagt til; 

Lagt er til að innihald erindis þessa verði lagt fram til umfjöllunar í samgöngu- og þróunarnefnd hafnasambandsþingsins. 
Lögð verði áhersla á að fulltrúar HSS eigi aðkomu að þeirri umræðu og stefnumótun sem fram fer á vegum ríkisvaldsins um flutningaleiðir, sem og vinnu við endurskoðun samræmdrar samgönguáætlunar. 

